
REPUBLIKA E SHQIPËRISË

STRUKTURA PËRGJEGJËSE PËR KONTROLLIN E FIGURËS

DREJTORIA E SIGURIMIT TË INFORMACIONIT TË KLASIFIKUAR


 Tiranë, më 21.10.2016

U D H Ë Z U E S
Për kontrollin e figurës dhe verifikimin e deklarimeve të subjekteve të rivlerësimit sipas parashikimeve në Ligjin Nr.76/2016, “Për disa shtesa dhe ndryshime në Ligjin Nr.8417, datë 21.10.1998, Kushtetuta e Republikës së Shqipërisë“ të ndryshuar si dhe Ligjit Nr.84/2016 “Për rivlerësimin kalimtar të gjyqtarëve dhe prokurorëve në Republikën e Shqipërisë”.

Objekti i kontrollit të figurës sipas ligjit është verifikimi i deklarimeve të subjektit të rivlerësimit dhe të dhënave të tjera, me qëllim identifikimin e  subjekteve që kanë kontakte të papërshtatshme me personat e përfshirë në krimin e organizuar.

Drejtoria e Sigurimit të Informacionit të Klasifikuar, me cilësinë e një prej Autoriteteve Përgjegjëse për Kontrollin e Figurës, referuar ligjeve të sipërcituara, tërheq vëmendjen që subjektet e rivlerësimit, në zbatim të detyrimeve të përcaktuara në nenin DH të Aneksit të Kushtetutës dhe KREUN V të Ligjit Nr.84/2016 “Për rivlerësimin kalimtar të gjyqtarëve dhe prokurorëve në Republikën e Shqipërisë”, “KONTROLLI  I  FIGURËS” të orjentohen që:

1. Brenda 30 ditëve, nga dita e hyrjes në fuqi të  Ligjit Nr.84/2016 “Për rivlerësimin kalimtar të gjyqtarëve dhe prokurorëve në Republikën e Shqipërisë”, të plotësojnë deklaratën për kontrollin e figurës, sipas shtojcës 3 bashkëngjitur këtij ligji dhe e dërgon atë pranë Drejtorisë së Sigurimit të Informacionit të Klasifikuar. 

Deklarata për Kontrollin e Figurës, e cila është e strukturuar në formën e një  Formulari është e përbërë nga: 
Pjesa e Parë, e cila ka të dhëna identifikuese; 

Çdo rubrikë duhet të plotësohet në mënyrë të qartë dhe korrekte.

Pjesa e dytë, në të cilën përshkruhen  të dhëna për vendin e banimit;

Sqarojmë se: nëse ka rubrika të cilat nuk  janë të aplikueshme, duhet të plotësohen me shënimin “e paaplikueshme”. 

Pjesa e tretë, në të cilën përhkruhen të dhëna për arsimimin dhe kualifikimet;

Pjesa e katër, në të cilën përshkruhen  të dhëna për punësimet;

Pjesa e pestë, në të cilën përshkruhen  të dhëna për sigurinë. 

Bashkëlidhur me Deklaratën për Kontrollin e Figurës do të plotësohen edhe:

Deklarata, se të dhënat e paraqitura janë të sakta dhe të vërteta;

Deklarata, për dhënien e pëlqimit për mbledhjen e të dhënave, kryerjen e kontrollit të figurës dhe aksesin për njohjen dhe administrimin e të dhënave personale.
2. Person i lidhur është rrethi i personave që kanë marrëdhënie me subjektin e rivlerësimit, komisionerin, gjyqtarin dhe komisionerin publik, i përbërë nga bashkëshorti/ja, bashkëjetuesi/ja, fëmijët madhorë, si dhe çdo person tjetër të përmendur në certifikatën familjare të lëshuar nga zyra e gjendjes civile për subjektin e rivlerësimit, komisionerët, gjyqtarët dhe komisionerët publikë për periudhën e rivlerësimit. 

3. Person i përfshirë në krimin e organizuar” është çdo person që është dënuar ose proceduar penalisht, brenda ose jashtë territorit të Republikës së Shqipërisë, për një nga veprat e parashikuara në pikën 1, të nenit 3, të ligjit nr. 10 192, datë 3.12.2009, “Për parandalimin dhe goditjen e krimit të organizuar, trafikimit dhe korrupsionit nëpërmjet masave parandaluese kundër pasurisë”, të ndryshuar, me përjashtim të rastit kur është deklaruar i pafajshëm me vendim gjyqësor të formës së prerë. 

Personi konsiderohet i përfshirë në krimin e organizuar edhe kur: 

a) procedimi penal i filluar ndaj tij pushohet nga organi procedues për shkak të vdekjes, ose sepse nuk mund të merret si i pandehur dhe nuk mund të dënohet; 

b) deklarohet i pafajshëm nga gjykata pasi vepra penale është kryer nga një person, që nuk mund të akuzohet ose dënohet.

Secila prej tyre ka të njëjtën vlefshmëri në rivlerësimin e figurës së subjektit.

4. Me termin “anëtar familjeje”,  do të kuptohet bashkëshorti/bashkëshortja, i afërt deri në shkallë të katërt ose krushqi deri në shkallë të dytë, personi i lidhur me detyrime birësimi ose që bashkëjeton në mënyrë të përhershme me njërën nga palët.

5. Ky dokument do të quhet i vlefshëm dhe do të pranohet në Drejtorinë e Sigurimit të Informacionit të Klasifikuar, vetëm nëse:
a.  Dorëzimi i deklaratës duhet të bëhet nga vetë subjekti, në Drejtorinë e Sigurimit të Informacionit të Klasifikuar.Bashkëlidhur, subjekti i rivlerësimit duhet të dorëzojë një fotografi (përmasa për dokument) .

b. Është plotësuar nga vetë subjekti i rivlerësimit, në dorëshkrim, me shkronja kapitale dhe pa korigjime;

c. Nuk ka rubrika të paplotësuara;

d. Subjekti i rivlerësimit shkruan:

    Emrin


Mbiemrin


Nënshkrimin në vendin e caktuar, në fund të çdo faqeje.

6. Subjekti i rivlerësimit, sipas nenit 179/b, pika 4, fjalia e dytë, të Kushtetutës, ka të drejtë të paraqesë një kërkesë me shkrim drejtuar Komisionit, për kontrollin e figurës, brenda 3 muajve nga hyrja në fuqi e këtij ligji. Kërkesa i bashkëlidhet formularit për deklarimin e kontrollit të figurës, sipas shtojcës 3 të këtij ligji.

7. Drejtoria e Sigurimit të Informacionit të Klasifikuar fillon menjëherë procedurën e kontrollit të figurës , në përputhje me parashikimet e nenit 4, pika 4, si dhe të nenit 37, 38 të këtij ligji ( Ligji Nr. 84/2016 “Për Rivlerësimin Kalimtar të Gjyqtarëve dhe Prokurorëve në Republikën e Shqipërisë” ).

8. Drejtoria e Sigurimit të Informacionit të Klasifikuar në bashkëpunim me grupin e punës, brenda 60 ditëve nga konstituimi i grupit të punës, verifikon nëse informacioni është i saktë dhe nëse subjekti i rivlerësimit ka kontakte të papërshtatshme me personat e përfshirë në krimin e organizuar ose me persona të dyshuar të krimit të organizuar. 
9. Në përfundim të afatit 60-ditor, Drejtoria e Sigurimit të Informacionit të Klasifikuar mund t’i kërkojë Komisionit një zgjatje 30-ditore të afatit të verifikimit, në rast se është kërkuar informacion nga shtete të tjera. 
10. Brenda 10 ditëve nga përfundimi i kontrollit, Drejtoria e Sigurimit të Informacionit të Klasifikuar, pas përgatitjes nga grupi i punës të dokumentit/ raportit, ia paraqet atë Komisionit.

